
108 vendime nga 203 praktika të trajtuara:
    75 vendime arkivimi pas shqyrtimit fillestar

 33 vendime arkivimi pas verifikimit

35 vendime verifikimi

INFORMIMI ËSHTË HAPI I PARË PËR TË MBROJTUR TË
DREJTAT E SECILIT

INSPEKTORI I LARTË I DREJTËSISË
BULETINI MUJOR | Nr. 63

Shtator  2026

Qytetari në Zyrën e ILD-së

Gjatë muajit Shtator 2026:

Janë pritur 46 ankues, të cilët janë
paraqitur në ambientet e Zyrës së
Inspektorit të Lartë të Drejtësisë;
Janë realizuar 18 telefonata me qytetarë, të
cilët kanë kërkuar informacion mbi fazën e
ankesave të tyre ose Informacion mbi
plotësimin e formularit TIP të ankesës;
Janë trajtuar 13 kërkesa për informacion.

ILD në shifra

Inspektori i Lartë i  Drejtësisë @ILD_Albania Inspektori i Lartë i  Drejtësisë

Faqe 2-3

E drejta për informim, një e drejtë e qytetarit!  
                                                                                    Fq. 13                 

ILD, informimi dhe shërbimi ndaj qytetarëve gjatë
muajit Gusht                                                                      
                                                                                  Fq. 10

Komunikimi publik dhe informimi i qytetarëve mbeten
dimensione në përmirësim të vazhdueshëm në institucionin e
Inspektorit të Lartë të Drejtësisë. Edukimi ligjor, me synimin
për të pasur një qytetar të informuar mbi misionin,
kompetencat dhe përgjegjësitë e Zyrës së ILD-së, vijon të jetë
në fokus të punës së institucionit.

Për një qasje më të lehtë në
informacionin mbi veprimtarinë e ILD                                                                                  
                                                           Fq. 4

Ambasadorja e BE takohet me ILD                                               
                                                                                  Fq. 5

3 vendime për fillim hetimi disiplinor për 4 magjistratë
(prokurorë)

2 vendime për përfundim hetimi disiplinor për 2
magjistratë (gjyqtare)

2 kërkesa për procedim disiplinor për 2 magjistratë
(gjyqtare) 

Komunikimi publik dhe informimi i qytetarëve mbeten dimensione
në përmirësim të vazhdueshëm në institucionin e Inspektorit të
Lartë të Drejtësisë. Edukimi ligjor, me synimin për të pasur një
qytetar të informuar mbi misionin, kompetencat dhe përgjegjësitë e
Zyrës së ILD-së, vijon të jetë në fokus të punës së institucionit.

Përveç informacionit të publikuar në faqen e internetit dhe
thjeshtimit të mënyrës së paraqitjes së një ankese, me mbështetjen
e OSBE-së është përgatitur edhe një video e shkurtër shpjeguese
(kliko për videon) mbi mënyrën se si bëhet një ankesë pranë ILD-së.

Videoja që gjendet në faqen e ILD-së shpjegon 5 gjëra që duhet të
ketë parasysh çdo person, që nuk është i kënaqur me sjelljen e një
gjyqtari apo prokurori:

1.Ankesa duhet të jetë me shkrim
Mund të paraqitet online, me email, me postë ose personalisht
pranë ILD.

2.Duhet të shpjegohet qartë çfarë ka ndodhur
Duhen përshkruar faktet, rrethanat dhe identifikuar gjyqtari ose
prokurori.

3.Shkelja duhet të jetë brenda afatit ligjor
Ajo duhet të ketë ndodhur brenda 5 viteve nga paraqitja e ankesës.

4.ILD mund të hetojë shkeljet disiplinore
Nëse ka dyshime të arsyeshme për shkelje, mund të nisë hetim
disiplinor.

5.ILD nuk ndryshon vendimet gjyqësore
Ankesa në ILD nuk është një mënyrë për të ndryshuar një vendim
gjykate apo për të marrë një vendim më të favorshëm.

Kini kujdes: 

Mos e ngatërroni ankimin disiplinor me ankimin ndaj vendimit
gjyqësor. Janë dy procedura të ndryshme.
Nëse nuk jeni dakord me vendimin e ILD-së, mund ta ankoni në
KLGJ ose KLP brenda një jave nga marrja e vendimit.

https://www.youtube.com/watch?v=mvQeVd1By34&t=21s

Në funksion të angazhimit për një institucion transparent, të
përgjegjshëm dhe të aksesueshëm për publikun, Inspektori i Lartë i
Drejtësisë ka shtuar në faqen zyrtare të internetit, një seksion të
dedikuar për procedimet disiplinore, të kryera që prej nisjes së
funksionimit të institucionit, duke e bërë informacionin më të
aksesueshëm, të strukturuar dhe më të lehtë për t’u konsultuar nga
publiku.

Informacioni mbi procedimet disiplinore ka qenë i publikuar edhe
më parë në seksionin e njoftimeve për media, sipas datës së
procedimit. Tashmë këto të dhëna janë grupuar në një hapësirë të
posaçme, e cila i mundëson publikut një akses më të drejtpërdrejtë
dhe të organizuar në informacionin përkatës. (Kliko këtu)

Për çdo magjistrat të proceduar, në këtë seksion mund të
konsultohen Nota informuese mbi rastin, si dhe vendimi i dhënë nga
Këshilli i Lartë Gjyqësor apo Këshilli i Lartë i Prokurorisë, duke ofruar
një pasqyrë të qartë mbi procedimet disiplinore dhe përfundimin e
tyre.

Ky seksion i ri i dedikuar procedimeve disiplinore i shtohet seksionit
tjetër, atij për inspektimet tematike dhe institucionale. (Kliko këtu) 

Të dyja këto hapësira ofrojnë një panoramë më të plotë të
veprimtarisë së Inspektorit të Lartë të Drejtësisë gjatë funksionimit
të institucionit dhe janë pjesë e angazhimit institucional të ILD-së
për forcimin e integritetit dhe llogaridhënies në sistemin e
drejtësisë, pjesë e dimensionit të edukimit ligjor dhe informimit
publik me veprimtarinë e institucionit dhe ushtrimin e përgjegjësive
të tij ligjore.

Informacioni është i disponueshëm edhe në versionin në gjuhën
angleze të faqes zyrtare të internetit të ILD-së.

https://ild.al/sq/procedime-disiplinore/
https://ild.al/sq/legjislacion/inspektime-tematike-e-institucionale/

“Ambasadorja e re Bashkimit Evropian në Shqipëri, znj. Sofia Moreira de Sousa zhvilloi një takim
prezantues me Inspektorin e Lartë të Drejtësisë z. Artur Metani. Pas takimit, Ambasadorja e Bashkimit

Evropian bëri këtë postim në platformën X mbi përmbajtjen e takimit”.



ARKIVIME VERIFIKIME PROCESI DISIPLINOR

108 vendime nga 203 praktika të trajtuara:
 
- 75 vendime arkivimi pas shqyrtimit fillestar
- 33 vendime arkivimi pas verifikimit

35 vendime verifikimi

- 3 vendime për fillim hetimi
disiplinor për 4 magjistratë
(prokurorë)
- 2 vendime për përfundim hetimi
disiplinor  për 2 magjistratë
(gjyqtare)
- 2 kërkesa për procedim
disiplinor për 2 magjistratë
(gjyqtare)

Gjatë muajit Shtator 2026 Zyra e Inspektorit të Lartë të Drejtësisë
ka administruar 96 ankesa, të depozituara nga qytetarë. Zyra e
Inspektorit të Lartë të Drejtësisë ka kryer konfirmimin standard
të marrjes së ankesës për të gjitha ankesat, që kanë hyrë për herë
të parë në institucion gjatë muajit Shtator 2026. 

ANKIMI NË ILD

Pas marrjes së ankesës, Inspektori i Lartë i Drejtësisë Brenda 5
ditëve konfirmon me shkresë marrjen e saj.
 
Kriteret e pranueshmërisë së ankesës gjenden të publikuara në
faqen zyrtare të ILD www.ild.al, në seksionin “Si pranohen ankesat”.
 

SHTATORI I ILD NË SHIFRA

Ankesat që kanë subjekt të tyre prokurorë dhe gjyqtarë janë
shpërndarë tek Inspektorët. Ato ndodhen në faza të ndryshme
trajtimi, si shqyrtim fillestar, arkivim, verifikim, me projektvendimet
përkatëse. 
 

Për të lehtësuar procesin e ankimit për personat e interesuar, ILD ka
të publikuar në faqen zyrtare një formular të posaçëm ankese, i cili:
 

mund të plotësohet direkt dhe dërgohet online;
të shkarkohet, plotësohet e dërgohet me email në info@ild.al
ose me postë në adresën Bulevardi “Dëshmorët e Kombit”,
Godina nr. 13, Tiranë;
mund të plotësohet pranë Zyrës së ILD, në rast nevoje, me
asistencën e ekipit të zyrës së ankesave.

Ekipi i zyrës së ankesave pret qytetarë-ankues çdo ditë pune nga ora
09.00 - 14.00, ndërsa për një komunikim të shtuar me qytetarët e
interesuar, krahas komunikimit përmes faqes dhe adresës zyrtare.  

Zyra e Inspektorit të Lartë të Drejtësisë ka vënë në dispozicion
numrin e telefonit +355 4 2217217. 
Pjesë e ekipit është edhe Koordinatori për të drejtën e informimit. 
 

Gjatë asistimit të ankuesve



Gjatë muajit Shtator 2026, pranë Zyrës së Inspektorit të Lartë të Drejtësisë, kanë mbërritur  13 kërkesa për
informacion, të cilat janë trajtuar në të gjitha rastet brenda 5 ditëve, (ligji parashikon që kërkuesit t’i kthehet

përgjigje brenda 10 ditëve). 

Në përputhje me parimet dhe rregullat e parashikuara në ligjin nr.
119/2014 “Për të drejtën e informimit”, koordinatori për të drejtën e
informimit në Zyrën e Inspektorit të Lartë të Drejtësisë, i mundëson
çdo kërkuesi të drejtën për t’u njohur me informacionin publik, si
dhe komunikon sipas nevojës me kërkuesin për trajtimin e kërkesës
për informacion publik. 

Kërkesa për informacion depozitohen nga qytetarët, personat
juridikë, grupet e 

interesuara, nëpërmjet Postës Shqiptare Sh.a., postës elektronike
në adresën: info@ild.al, si dhe asaj të koordinatorit për të drejtën e
informimit elis.kuci@ild.al 
 
Informacionet e parashikuara në programin e transparencës
publikohen dhe përditësohen në mënyrë të vazhdueshme në
regjistrin e kërkesave dhe përgjigjeve, brenda afatit të parashikuar
ligjor. 
 

SHPALLJE PUBLIKE E VENDIMEVE

Edhe gjatë muajit Shtator 2026, Zyra e Inspektorit të Lartë të Drejtësisë ka bërë shpalljen publike të vendimeve të arkivimit,
për 15 ankues, të cilët kanë rezultuar të paarritshëm në adresat e komunikuara prej tyre. Përveçse në stendat e ILD-së, sipas
ligjit këto shpallje gjenden edhe në faqen tonë zyrtare dhe të afishuara edhe në stendat e bashkive nga vijnë ankuesit. 
 

KOORDINATORI PËR TË DREJTËN E
INFORMIMIT

ILD NË TWITTER



ILD, INFORMIMI DHE SHËRBIMI NDAJ QYTETARËVE GJATË MUAJIT
GUSHT

Gjatë muajit gusht 2026, Zyra e Inspektorit të Lartë të Drejtësisë ka
vijuar angazhimin për garantimin e aksesit të qytetarëve në
institucion, ofrimin e informacionit dhe administrimin me korrektësi,
transparencë dhe në përputhje me kërkesat ligjore të kërkesave dhe
ankesave të paraqitura.
Sektori i Ndihmës dhe Koordinimit të Informacionit dhe Sektori i
Arkiv-Protokollit kanë ofruar shërbim të plotë gjatë gjithë muajit,
duke garantuar marrjen, administrimin dhe trajtimin e kërkesave të
qytetarëve.

Gjatë kësaj periudhe:

9 qytetarë janë asistuar pranë institucionit;
8 qytetarë kanë marrë informacion nëpërmjet telefonit;
3 kërkesa për informacion janë administruar nga institucioni.

Ndërkohë, Sektori i Arkiv-Protokollit ka administruar gjithsej 56
ankesa, nga të cilat 55 janë paraqitur nga qytetarët dhe 1 nga një
institucion.



RUBRIKA/ PRAKTIKANTËT FLASIN!

Alice Skuraj ka lindur dhe është rritur në Londër, Mbretëria e
Bashkuar, me origjinë familjare nga Lezha. Ajo është studente në
programin Bachelor në Drejtësi (LLB) në Royal Holloway, University
of London, ku pritet të diplomohet në verën e vitit 2027. Si studente
e Lincoln's Inn, ajo po ndërton rrugën e saj drejt profesionit të
barrister-it dhe synon të pranohet në Bar-in e Anglisë dhe Uellsit
pas përfundimit të formimit të saj profesional. Përveç angazhimit
akademik, Alice është e përkushtuar të zgjerojë njohuritë e saj
juridike përmes përvojës praktike dhe ekspozimit ndërkombëtar. Ajo
mban gjithashtu detyrën e Zëvendëspresidentes së Shoqatës
Shqiptare (Albanian Society) në Royal Holloway, një rol që ka
forcuar lidhjen e saj me trashëgiminë shqiptare dhe ka konsoliduar
dëshirën për të ndërtuar ura bashkëpunimi akademik dhe
profesional ndërmjet komuniteteve juridike shqiptare dhe britanike. 

Duke vlerësuar rëndësinë e njohjes së sistemeve dhe institucioneve
të ndryshme juridike, Alice zhvilloi një praktikë intensive njëjavore
pranë Inspektorit të Lartë të Drejtësisë (ILD) në Shqipëri. Për të, kjo
përvojë ishte më shumë sesa një mundësi për të fituar njohuri
praktike; ishte një mënyrë për të ndërthurur aspiratat e saj
akademike dhe profesionale me rrënjët e saj shqiptare. Praktika i
dha mundësinë të njihte nga afër veprimtarinë e një institucioni të
pavarur të mbikëqyrjes së sistemit gjyqësor, të thellonte njohuritë
mbi sistemin shqiptar të drejtësisë dhe të kuptonte më mirë
rëndësinë e llogaridhënies, integritetit dhe shtetit të së drejtës në
funksionimin e gjyqësorit. 

Duke e plotësuar formimin e saj akademik me përvojë praktike në
Shqipëri, Alice synon të zhvillojë një perspektivë më të gjerë mbi
administrimin e drejtësisë, të forcojë aftësitë që do ta mbështesin
në karrierën e saj si barrister dhe të kontribuojë në forcimin e
lidhjeve juridike e profesionale ndërmjet Mbretërisë së Bashkuar
dhe Shqipërisë. Përvojat dhe reflektimet e saj gjatë kësaj praktike
paraqiten në pyetjet e mëposhtme. 

1.Çfarë përshtypjeje të parë patët kur filluat praktikën? 

Përshtypja ime e parë ishte se mjedisi i punës në fushën juridike në
Shqipëri është mjaft i ndryshëm nga ai në Angli. Që në fillim më
tërhoqi mundësia për të vëzhguar si ngjashmëritë, ashtu edhe
dallimet ndërmjet dy sistemeve juridike, veçanërisht në aspektin e
llogaridhënies në sistemin gjyqësor dhe mekanizmave përmes të
cilëve mbrohen integriteti dhe pavarësia e gjyqësorit. 

Përtej vetë kuadrit ligjor, më lanë mbresë profesionalizmi dhe
përkushtimi i stafit të Inspektorit të Lartë të Drejtësisë. Praktika më
ofroi një perspektivë të vlefshme mbi mënyrën se si parimet
juridike zbatohen në praktikë brenda një konteksti të ndryshëm
institucional dhe kulturor. Si dikush që synon të ndërtojë një
karrierë në Bar-in e Anglisë dhe Uellsit, besoj se njohja e sistemeve
të ndryshme juridike jo vetëm zgjeron njohuritë profesionale, por
zhvillon edhe një qasje më objektive dhe ndërkombëtare ndaj
administrimit të drejtësisë. 

2.A pati ndonjë moment apo detyrë që ju la më shumë mbresa?
 
Një nga aspektet që më la më shumë mbresa ishte atmosfera
mikpritëse dhe mbështetëse në Inspektorin e Lartë të Drejtësisë.
Që në ditën e parë u befasova nga sjellja e ngrohtë dhe e afërt e të
gjithë stafit. Ekzistonte një frymë e vërtetë bashkëpunimi, respekti
të ndërsjellë dhe miqësie, e cila më bëri të ndihesha e mirëpritur
dhe pjesë e ekipit që në fillim. 

Gjithashtu, vlerësova afërsinë kulturore dhe mikpritjen shqiptare, të
cilat e bënë këtë përvojë njëkohësisht të pasur në aspektin
profesional dhe domethënëse në atë personal.  Kjo atmosferë më
nxiti të angazhohesha më thellë me veprimtarinë e institucionit dhe
të kuptoja më mirë rolin që secili anëtar i stafit luan në funksionimin
e sistemit shqiptar të drejtësisë. 



Në veçanti, pata mundësinë të hulumtoja një nga veprimtaritë më të
rëndësishme të Inspektorit të Lartë të Drejtësisë: inspektimet
tematike dhe monitorimin e zbatimit të rekomandimeve të
adresuara gjykatave dhe prokurorive pas përfundimit të këtyre
inspektimeve. Analizimi i këtij procesi më ndihmoi të kuptoj
rëndësinë e mbikëqyrjes së vazhdueshme në forcimin e
llogaridhënies, përmirësimin e performancës institucionale dhe
rritjen e besimit të publikut te sistemi i drejtësisë. 

3.Çfarë ju shtyu të zgjidhnit Zyrën e Inspektorit të Lartë të
Drejtësisë për të zhvilluar praktikën? 

Kisha dëshirë të fitoja përvojë praktike në sistemin juridik shqiptar,
me qëllim që të kuptoja më mirë funksionimin e tij dhe ta krahasoja
me sistemin juridik të Anglisë dhe Uellsit. Për herë të parë u njoha
me veprimtarinë e Inspektorit të Lartë të Drejtësisë gjatë një
aktiviteti rrjetëzimi të organizuar në bashkëpunim ndërmjet British
Albanian Lawyers Association dhe Inspektorit të Lartë të Drejtësisë. 
Ky aktivitet ishte mjaft informues dhe më ndihmoi të kuptoja rolin e
rëndësishëm që luan institucioni në garantimin e llogaridhënies së
sistemit gjyqësor dhe ruajtjen e standardeve të larta të drejtësisë.
  
Njohja me kompetencat e Inspektorit të Lartë të Drejtësisë zgjoi
interesin tim, pasi një mekanizëm i tillë i pavarur i mbikëqyrjes së
gjyqësorit nuk ka një ekuivalent të drejtpërdrejtë në sistemin juridik
të Anglisë dhe Uellsit. Kjo përbënte një mundësi unike për të
eksploruar një fushë të së drejtës publike dhe të qeverisjes së
sistemit gjyqësor, me të cilën nuk isha njohur më parë gjatë
studimeve të mia. Më interesonte veçanërisht të kuptoja mënyrën
se si institucioni ushtron kompetencat e tij në praktikë, duke ruajtur
ekuilibrin ndërmjet pavarësisë së gjyqësorit dhe llogaridhënies, si
dhe duke kontribuar në rritjen e besimit të publikut te drejtësia.  

Besoj se njohja e institucioneve të ndryshme juridike është po aq e
rëndësishme sa studimi i së drejtës materiale. Për këtë arsye, kjo
praktikë më ofroi një mundësi të vyer për të zgjeruar perspektivën
time juridike, për të njohur një model të ndryshëm të mbikëqyrjes së
gjyqësorit dhe për të kuptuar se si e drejta krahasuese kontribuon
në formimin e një profesionisti më të kompletuar. 

4.Çfarë do të merrni me vete nga kjo përvojë? 

Kjo praktikë ka forcuar bindjen time se për të kuptuar drejtësinë nuk
mjafton vetëm studimi teorik, por është po aq e rëndësishme të
shihet mënyra se si parimet juridike zbatohen në praktikë. Ajo më ka
dhënë një vlerësim më të thellë për sistemin shqiptar të drejtësisë,
veçanërisht për rolin e Inspektorit të Lartë të Drejtësisë në
promovimin e llogaridhënies dhe ruajtjen e pavarësisë së gjyqësorit. 
Vëzhgimi i këtyre proceseve nga afër më ka ndihmuar të kuptoj më
mirë mënyrat e ndryshme me të cilat sistemet juridike mbështesin
shtetin e së drejtës.  Përtej njohurive juridike, do të marr me vete
edhe marrëdhëniet profesionale dhe lidhjet kulturore që krijova
gjatë kësaj jave. Mjedisi mikpritës dhe gatishmëria e stafit për të
ndarë përvojën dhe ekspertizën e tyre e bënë këtë praktikë një
përvojë të vlefshme si në aspektin profesional, ashtu edhe në atë
personal. 

Mbi të gjitha, kjo praktikë ka forcuar më tej aspiratën time për t'u
bërë barrister. Ajo më ka bindur se njohja e sistemeve dhe
institucioneve të ndryshme juridike është një vlerë e shtuar që do të
më shoqërojë gjatë pjesës së mbetur të studimeve dhe në karrierën
time profesionale. 

5.Çfarë mësuat gjatë qëndrimit tuaj në Inspektorin e Lartë të
Drejtësisë që nuk e dinit më parë? 

Një nga gjërat më të vlefshme që mësova ishte roli i rëndësishëm që
luan Inspektori i Lartë i Drejtësisë në garantimin e integritetit dhe
llogaridhënies së sistemit gjyqësor. Përpara praktikës nuk isha
njohur me përgjegjësitë e institucionit, veçanërisht me zhvillimin e
inspektimeve tematike, monitorimin e zbatimit të rekomandimeve
të adresuara gjykatave dhe prokurorive, si edhe me trajtimin e
ankesave ndaj gjyqtarëve dhe prokurorëve.  

Gjithashtu, fitova një kuptim më të thellë të ekuilibrit që duhet të
ekzistojë ndërmjet pavarësisë së gjyqësorit dhe llogaridhënies. Si
studente e së drejtës në Angli, ku nuk ekziston një institucion
plotësisht i krahasueshëm, kjo përvojë zgjeroi ndjeshëm
perspektivën time mbi mënyrat e ndryshme se si sistemet juridike
mund të arrijnë të njëjtin objektiv: forcimin e besimit të publikut te
drejtësia. 

6.Si do ta përshkruanit me pak fjalë atmosferën e punës në
institucion? 

Atmosferën e punës do ta përshkruaja si profesionale,
bashkëpunuese dhe mikpritëse. Që në ditën e parë u ndjeva pjesë e
ekipit dhe të gjithë ishin të gatshëm të më mbështesnin, t'u
përgjigjeshin pyetjeve të mia dhe të ndanin me mua njohuritë dhe
përvojën e tyre. Mbizotëronte një frymë e fortë respekti të
ndërsjellë, bashkëpunimi dhe përkushtimi profesional, e cila krijonte
një mjedis të shkëlqyer për të mësuar dhe për t'u zhvilluar. 
 

7.Çfarë mesazhi do t’u jepnit studentëve apo të rinjve që
dëshirojnë të zhvillojnë një praktikë profesionale në
institucionet e drejtësisë ose pranë Inspektorit të Lartë të
Drejtësisë? 

Do t’i inkurajoja të gjithë studentët e së drejtës dhe të rinjtë që të
shfrytëzojnë çdo mundësi për të fituar përvojë praktike krahas
studimeve të tyre universitare. Një praktikë profesionale ju lejon të
kuptoni se si funksionon e drejta në praktikë, të zhvilloni aftësi
profesionale dhe të fitoni njohuri që nuk mund të përvetësohen
vetëm përmes literaturës akademike.  

Do ta rekomandoja veçanërisht praktikën pranë Inspektorit të Lartë
të Drejtësisë për këdo që është i interesuar për llogaridhënien në
sistemin gjyqësor dhe administrimin e drejtësisë. Kjo përvojë ofron
një perspektivë unike mbi një aspekt të rëndësishëm të sistemit të
drejtësisë, duke u dhënë praktikantëve mundësinë të mësojnë nga
profesionistë me përvojë në një mjedis mbështetës, profesional dhe
mikpritës. 

Për mua, kjo ka qenë një përvojë jashtëzakonisht e vlefshme,e cila jo
vetëm ka zgjeruar perspektivën time juridike, por edhe ka forcuar
më tej synimin tim për të ndërtuar një karrierë si barrister. Shpresoj
që edhe studentë të tjerë të përfitojnë nga mundësi të tilla, pasi ato
kontribuojnë jo vetëm në zhvillimin profesional, por edhe në krijimin
e lidhjeve të qëndrueshme ndërmjet brezit të ri të juristëve dhe
institucioneve të drejtësisë. 



E DREJTA PËR INFORMIM, NJË E DREJTË E QYTETARIT!

“Ti ke të drejtë të informohesh, ne kemi detyrim të përgjigjemi” ishte
mesazhi që shoqëroi 28 Shtatorin, Ditën Ndërkombëtare të së
Drejtës për Informim. Në mbështetje të nismës së Zyrës së
Komisionerit për të Drejtën e Informimit dhe Mbrojtjen e të
Dhënave Personale, Zyra e Inspektorit të Lartë të Drejtësisë publikoi
në faqen e saj zyrtare materialin ndërgjegjësues të kësaj dite, duke
iu bashkuar përpjekjes së përbashkët për ta bërë më të njohur dhe
më të aksesueshme për qytetarët të drejtën për informim.

Përtej një detyrimi ligjor, transparenca dhe e drejta për informim
janë pjesë e rëndësishme e një marrëdhënieje të shëndetshme mes
institucioneve dhe qytetarëve. Informimi i publikut, komunikimi i
hapur dhe përgjigjja ndaj kërkesave të qytetarëve forcojnë besimin
dhe llogaridhënien institucionale.

Në këtë drejtim, çdo kërkesë për informacion e adresuar pranë ILD-
së përbën një mundësi për të afruar më tej institucionin me
qytetarin dhe për të garantuar që informacioni publik të jetë i
aksesueshëm, i qartë dhe i kuptueshëm. Një institucion transparent
nuk matet vetëm nga informacioni që publikon, por edhe nga
mënyra se si komunikon dhe u përgjigjet qytetarëve.

Për ILD-në, kjo ditë është gjithashtu një mundësi për të ritheksuar
angazhimin për një institucion transparent, të aksesueshëm dhe në
shërbim të qytetarit, ku e drejta për t’u informuar mbetet një prej
garancive themelore të komunikimit me publikun.

https://www.youtube.com/watch?v=bopVo_jTfvE
https://ild.al/sq/kreu/

